
I.- GERTAKARIEN KRONOLOGIA

1 – ETAren su-etenaren garaia



1998-99 denboraldi hartan hasi zen HB EAJri laguntzen Legebiltzarrean, luzaro amestu izan dugun urte eta erdiko su-etenaren erdian eta Lizarrako Adierazpenaren markoan. Madrilentzat beti bideraezina izan den laguntza hori izan da, hain zuzen ere, Madril eta gehiengo abertzaledun Euskadiren artean sortu den gero eta tentsio handiago horren jatorria. Urrutikoetxeak Ibarretxeren aldeko botoa eman zioneko argazkiak, espainiar eskuinaren eta bere gobernuaren argi gorri guztiak biztu zituen. Gehiengo abertzale hori egonkortu eta aldi berean ETAk ekintza armatua bertan behera utzi gero, Euskadi nork kontrolatu?


EAJren lehentasuna indarkeriari distentsioaren eta elkarrizketaren bidez irabaztea denez gero, elkarlanean hasi zen EA, EB, beste indar politiko batzuekin eta euskal sindikalgintzan gehiengoa osatzen duten ELA eta LABekin, trantsizio-garaiko lehen urte haietatik hona inoiz bizi izan ez den moduko ilusio-garaia biztuz.


Aznarrek, ostera, Zurich-eko elkarrizketa-saio hura egindakoan eta jendaurrean ETA “Movimiento de Liberación Nacional Vasco”tzat jo ondoren, setakerian murgildu eta polizi bidea iragarri zuen bide bakar modura, “gaiztakeria”ri kontra egiteko bide bakarra Guardia Zibila zelakoan. Ez distentsiorik, ez elkarrizketarik, ez eta presoen hurbiltzerik ere.

2 -  Terrorismoaren kontrako ituna


Su-etena bertan behera utzi ondoren eta Ernest Lluch-en hilketak eragindako astinduaren ostean, oso manifestaldi jendetsua bildu zen Bartzelonan elkarrizketa exijitzeko.

Aznar elkarrizketarako tentazio guztiak saihestu gurean, “Terrorismoaren kontrako Ituna” ezarri zion Zapaterori, lehenagoko batean sozialistek eurek PPri eskainitakoa eta haiek onartu ez zietena, ETAren kontrako ekimenen gidari izan gurean.


Itxura batean ETAren kontrako proposamena zen hura, baina izan, EAJren kontrakoa zen, EAJ agintetik kendu eta alderdi bien artean Euskal Herrian haren kontrako alternatiba sortzeko ahaleginetan.

2000ko azaroaren 27an, Aznarrek zazpi puntutan laburtuta jakinarazi zion PSOEri egin asmo zuena, honako hauetan, besteak beste:

- Euskaldunei eskaintzeko izango den askatasun-aukera bat antolatu behar dugula uste dugu?

- Hauteskundeak behar direla uste dugu?

-  Sezesionista bortitzekin lortutako akordioengatik eta oraindik orain adostasun instituzional eta estatutarioari dioten leialtasun faltagatik euskal nazionalistek dagozkien ondorioak jasan behar dituztela uste dugu?

- Adostasun sakon bezain ekintsua lortu eta erakunde guztietan indarrean jarri behar dela uste dugu ? eta abar.


Abenduaren 8an, Aznar eta Zapaterok "Terrorismoaren kontrako Ituna” izenpetu zuten, hauteskundeak eragiteko erabakia alegia, komunikabideak eta legebiltzarra erabiliz Ibarretxeri eraso egiteko, lehendabizi, eta komunikabideak eta hauteskundeak eurak erabiliz Eusko Legebiltzarra desegindakoan Ibarretxe eta EAJri gaina hartzeko, ondoren.

3 -  2001eko maiatzeko autonomi hauteskundeak


Gauzak horrela, denek batera ekin zioten, PP-PSOEk, Estatuko erakundeek, europar laguntzaileek, autonomi erkidegoetako presidenteek eta komunikabide guztiek, dirua barra-barra erabiliz, dauden propaganda-teknika guztiak erabiliz, foro, plataforma eta era guztietako saripeko jendelaxaz baliatuz, harik eta 2001eko maiatzeko hauteskunde izugarria haiek heldu arte. Iragarritakoa bestelakoa bazen ere, eurek galdu: EAJ-EAk 33 jezarleku, PP-PSOEk 32 jezarleku. Euskal Herritarrok behera, 14 jezarlekutik 7ra.


Aznarren planak porrot egin du, beraz. Irakeko gerra honetara arte berak izan duen porrotik handiena izan da.


Nazionalismoak guztira hartuta gehiengo osoa izaten jarrai ez dezan, bestelako bidea hartu dute: hauteskundeetako erasoaldia utzi eta lege eta zigorbideari ekin diote, hau da, euskal nazionalismoaren adar erradikala,  Euskal Herritarrok, Batasuna edo Herri Batasuna alegia, legez kontrako jotzeari.

4 - HB,  Euskal Herritarrok eta Batasunaren ilegalizazioa


Irailaren 11n New York-eko Dorre Bikoitzetan egindako atentatu ikaragarri huraa ezin izan zaie aproposago egokitu. Ordutik hona, iparrameriketako buruzagiek eta europar batzuek, Aznarrek besteak beste, legeari atzea ematea erabaki dute nazioarteko nahiz etxe barruko gatazkak konpontzeko eta aitortzeko modukoak ere ez diren helburu ekonomiko batzuk lortzeko, Afganistango edota Irakeko gerretan gertatu denez.


Irailaren 11n Aznar Estonia bisitatzen zegoen. Tallin-en zegoela, “terrorismo guztiak berdinak zirela” esan zuen korrika eta presaka, ETA eta Bin Laden berdinetsiz.


2001eko urriaren 16an aditzera ematen zuenez, ez zuen baztertuta Batasunaren ilegalizazioa bultzatzea. Egun biren buruan, Piqué ministroaren esanetan, Europar Batasunak ETA moduko erakunde terroristen zerrenda abenduan onartu ondoren, Batasuna, EH edo HB moduko erakundeak sartuko ziren. Baina ezin izan zuten Europako zerrenda horretan sartu, Batasuna legezkoa baita, halaxe baitio berariaz Auzitegi Gorenaren 1986ko maiatzaren 31eko Sententziak, sasoi hartan indarrean zegoen 1978ko Alderdien Legearen baldintza guztiak betetzen baitzituen.


Indarreko legediaren baldintzak aldatu eta zorrozteko Lege berria behar zen horrenbestez. Horren ondotik dator, beraz, Alderdien Lege berria idazteko ekimena, ondoren Batasunari aplikatzeko, alegia. Itxura batean luze-zabal ezartzeko sortutako legea izan arren, alderdi jakin batentzat zen: Batasunarentzat.

5 -  Batasuna erakunde terroristen artean sartzeko ahaleginak


José Maria Lidónen hilketaren ostean, Terrorismoaren kontrako Itunaren Osoko Bilkurak honako hau erabaki zuen, Herrizaingoko Ministroa, Rajoy jauna, eta PP eta PSOEko Idazkari Orokorrak, Arenas jauna eta Zapatero jauna, buru zirela: “EBak talde terroristaren eta Batasunako erakunde politikoaren arteko lotura aitor zezan Gobernua egiten ari zen gestioen alde agertzea”.


Azaroaren 24an, Estatuko Fiskal Orokorrak, Cardenal jaunak, esan zuen “derrigorrezkoa” zela Batasuna eta ETAren arteko ustezko lotura aztertzea, alderdi hori erakunde terroristen edo talde armatuekin lotutako erakundeen Europako zerrendan sar zitekeelako.

Abenduaren 27an EBeko 15 herrialdeek bat egiten zuten talde terroristen lehenengo zerrenda osatzerakoan. Bertan ziren ETA, KAS, XAKI, EKIN, JARRAI, HAIKA, SEGI eta GESTORAK, baina BATASUNA ez.

6 – Legezkotasunaren zapalketaren hasiera. Alderdi Politikoen Lege Organikoa 


 2002ko otsailaren 20an, PP y PSOEk Batasuna ilegalizazioaren prozedura adostu zuten.


2002 martxoaren 21ean, Orion Priede zinegotzi sozialista erahil eta gero, PPk Alderdi Politikoen Legearen Aurreproiektua PSOEren eskuetan jarri zuen Terrorismoaren kontrako Itunaren marko barruan. Ia 5 ordu igaro ez zirela, adostua zuten aurre-akordioa.


Apirilaren 19an, Ministroen Kontseiluak, Estatuko Kontseiluaren eta Botere Judizialaren Kontseilu Orokorraren baimena eskuratu ondoren, Alderdi Politikoen Lege berriaren proiektua onartu zuen.


Ekainaren 4an, Kongresoak onartu zuen, botoen %95a aldekoa izan baitzen, eta Senatura eraman ondoren, Gorte Nagusien Aldizkari Ofizialean argitaratu zen Alderdi Politikoen 6/2002 Lege Organikoaren izenpean, ekainaren 27an indarrean jartzeko.

7 – Ilegalizazio prozeduraren hasiera

 
Abuztuaren 4an ETAk Santa Polan atentatua egin eta bi egunetara, Gobernuak zazpi arrazoi jarri zituen Fiskaltza Orokorraren eskuetan, haren ustez Batasuna legez kontrako jotzeko erakusten zutenak, eta Estatuko Fiskal Orokorrak erakunde abertzalearen kontrako salaketa aurkezteko lanei ekin zien orduan.


Abuztuaren 10ean PP eta PSOEk bat egin zuten Batasuna legez kontrako jotzeko eskaria egitea Kongresuak Gobernuari, eta abuztuaren 13an, alderdi biek Kongresuko erregistroan idatzia sartu zuten, legez kontrako jotzeari ekiteko Kongresuaren Diputazio iraunkorraren deialdia egiteko eskaria aurkeztuz biek batera. 


Abuztuaren 19an Kongresuko Ez Ohiko Osoko Bilkurarako deialdia egin zuen Diputazio Orokorrak.


Abuztuaren 26an Diputatuen Kongresuak erabaki zuen honako hau eskatzea Gobernuari: Batasuna, Euskal Herritarrok eta Batasuna legez kontrako jotzeko eskaria egitea Auzitegi Gorenari.


Abuztuaren 30ean Ministroen Kontseiluak erabaki zuen Batasuna legez kontrako jotzeko eskabidea aurkeztea Auzitegi Gorenaren aurrean.


Irailaren 14an Auzitegi Gorenak eskabidea bideratzea erabaki zuen.

8 – Ilegalizazioa, Auzitegi Gorenean 


2003ko urtarrilaren 8an Auzitegi Gorenean hasi zen Batasunaren kontrako prozesua. 


Otsailaren 13an Estatuko Abokatutza Orokorrak Batasuna legez kontrakotzat jotzeko prozesuari buruz ateratako ondorioak aurkeztu zituen Auzitegi Gorenaren aurrean, ETA eta Batasunaren arteko lotura erakusteko froga berriekin batera.


Egun berean, Fiskaltza Orokorrak eta Estatuko Abokatutza Orokorrak adierazitakoaren arabera, frogaturik zegoen Batasuna ETAren osagarria dena.


Otsailaren 14an, Auzitegi Gorenak 20 eguneko epea eman zion Batasunari alegazioak aurkezteko. Martxoaren 12an Auzitegi Konstituzionalak Eusko Jaurlaritzak aurkeztutako errekurtsoaz ebatzia hartu zuen, Batasuna legez kontrako jotzea bideragarri egingo zuen Alderdien Legearen alde eginez. Auzitegi Konstituzionalak 6 hilabete baino lehenago ebatzita zuen errekurtso hori. Auzitegi Konstituzionalak errekurtsoak ebazten 3tik 4 urtera bitartean behar izaten du, bataz beste.

9 – Auzitegi Gorenaren Sala Bereziaren Sententzia


2003ko martxoaren 17an, Auzitegi Gorenaren Sala Bereziak Batasuna legez kontrako jotzea erabaki zuen aho batez. Ahoz eman zuen ezagutzera epaia Sala Berezi horretako Presidenteak, Hernando jaunak prentsaurrean,  Sententzia idatziz jaso baino 11 egun lehenago, hain zuzen ere.


Martxoaren 28an, Auzitegi Gorenak Batasuna, Euskal-Herritarrok eta Herri Batasuna legez kontrako jotzen dituen Sententziaren jakinarazpena bideratu eta euren jarduna berehala bertan behera uzteko agindu zuen.

III.- ONDORIOAK


1.- Euskal Herria moduko herri honetan, Aznarren ustez arazo politikoa barik Guardia Zibilaren ekinaz konpondu beharreko gaiztakeria besterik ez duen herri honetan alegia, legez kanpoko jo da hautesleen %15ak ontzat ematen duen alderdi politikoa, eta, horren ondorioz, jarduna debekatu zaio eta ondasunak bahitu dizkiote. Akusazioaren oinarriak, bi: alderdi hori eta ETA bat direla, eta talde terrorista alderdia zuzentzen duela.


Alderdi horren legezkotasuna urteetako ibilbideak eta jardun politikoak aitortu izan du, eta 1986.06.31ko sententziak bermatu du; gauzak horrela, lege-itxura zaintzeko zeukaten aukera bakarra 1978ko Alderdien Legea berregitea zen, legez kanpoko jo ahal izateko baldintza berriak ezartzeko hartara.


Horretarako, 78 indargabetuko duen lege berri bat behar da.


Erabakiaren arrazoi politikoa eta erabaki horrek eragindako zapalketa politikoa erakutsi gura izan dugu..


Prozesu honetan Estatuko erakunde goren guztiek parte hartu dute:


- Gobernuko Presidentea


- Gobernua


- Kongresua eta Senatua


- Estatuko Abokatutzaren Kontseilu Orokorra


- Erreinuko Fiskal Orokorra


- Botere Judizialaren Kontseilu Orokorra


- Auzitegi Gorena


- Auzitegi Konstituzionala


Euren jardunari ozenki lagundu diote idatzizko eta ikus-entzunezko komunikabide-sorta galant batek eta foro eta plataforma pilo batek. Batzuk eta besteak ezagunak ziren Eusko Jaurlaritzari eta nazionalismo demokratikoari eginiko erasoaldiaren denboretan, eta gaur egun ere jira eta jira ari dira, gizakiz osaturako kaleidoskopio baten modura, pertsona berberak itxuraldatuta agertuz. Eta egin dugun azterketa juridikoan adierazi dugunez, erakunde guzti horiek bat etorri dira “Aznar jaunak diseinatu, zuzendu eta babestu” duen estrategiari mesede egiteko, lehenagoko puntu batean aurreratutako galderari erantzunez, hots: “Adostasun sakon bezain ekintsua lortu eta erakunde guztietan indarrean jarri behar dela uste dugu”.


2.- Erakunde guzti horiek, espainiar panorama politikoa menderatzen duten Alderdi biek zuzenean zein zeharka izendatutako pertsonek osatzen dituzte: PPk, Legebiltzarreko gehiengo osoa erabiliz, eta PSOEk, euskal arazo honetan bestearen jarraitzaile izan behar duena, hauteskundeei dien beldur izugarria menderatu gurean.


EAJ, urteetan zehar Kongresuaren Mahaian egon ondoren, Botere Judizialaren Kontseilu Orokorrean kide bat arren, Estatuko beste erakunde batzuetan ere kideak izan arren, kanporatu egin dute erakunde guzti horietatik PPk Legebiltzarrean gehiengo osoa eskuratutakoan.


Abotsa eta Legegintzazko Ganbaretan duen presentzia besterik ez zaizkio geratzen, presentzia hori kentzeko demokratikoki defendatzeko moduko hauteskunde-sistemarik asmatu ez dutelako.


3.- Espainiar Estatuan parekorik izan ez duen gertakari baten aurrean gaude; izan ere, gainerako autonomi eremuetan, Catalunyan izan ezik, Alderdi bien gehiengo ezin osoago bat dago, eta Euskadin, berriz, ideologia abertzalea duten Alderdi eta Sindikatoek osatzen dute hemengo gehiengoa osoa, PP eta PSOEren batuketak gutxiengoa ematen duelarik.


Gehiengo desberdin hauek ondorio larria dakarte, hots: euskaldunen gehiengoaren borondatea, kanpoko gehiengo politiko naiz sindikal baten pentsutan eta menpean dagoela.

 
Konstituzioa, derrigorrez bete beharreko marko juridiko eta politikoa bera, Euskal Herriaren gutxiengo batek  onartu zuen, baina derrigorrez bete-beharrizan horren bermerik badago: Indar Armatuak, 8. Artikuluari eutsita.


Gauzak horrela, euskaldunok, HERRI BAT osatu arren berezkoa dugulako eta halaxe izatea gura dugula erakutsi dugulako denok, kanpokoen borondateak zuzentzen gaitu. 


Indarrez ezarri ziguten lehenengo Konstituzioaren eraginez gure erregimen historiko eta politikoa suntsitu zigutenetik, aurrez aurre jarri gaituzte Herri bata eta bestea, Nazio bata eta bestea eta Aberri bata eta bestea, PPk berak adierazi berri duenez.


4.- Borondate bata eta bestearen arteko enkontru hori da hain zuzen, era bateko eta besteko indarkeria tartean dela, legezko gerra honen atzean dagoena, eta Gobernuak ez Espainiar Estatuak ez dute intentzio izpirik erakutsi elkarrizketa bidez hurbiltzeko ez eta elkarrekin bizitzeko ere.


Espainian bai Gobernua eta bai gehiengoa duen Alderdi hau era autoritarioan ari dira jokatzen; gerrazale dira eta ez dute elkarrizketa gustuko.

5.-  Aznar, Cánovas del Castillo-ren oinordeko politikoa dugu. Gure Konstituzio historikoak suntsitu eta Espainiar Konstituzioa ezarri zuen Cánovas haren ondorengoa dugu. Ezarpen horren lekuko ukaezina da berak azpimarratutakoa: “Indarrak estatua dakarrenean, indarra da zuzenbidea”

